Mál nr. 01M01-0033
Avgerð tikin 25.06.02
Evni: Mvg av umboðsløn av summarhúsútleigan
§ 2, stk. 1, § 2, stk. 2, § 2, stk. 3, pkt. h) og n), § 12 og § 35, stk. 4, litra a)
· Samandráttur:
Ferðamannastova kært avgerð hjá Toll- og Skattstovuni um at mvg skal rindast av umboðsløn av summarhúsútleigan. 

Mvg-nevndin tók undir við T&S, at umboðsløn í samabnd við summarhúsútleigan. 

Málsfrágreiðing:
Ferðamannastova hevur kært avgerð hjá Toll- og Skattstovuni frá 12.11.01 um, at meirvirðisgjald skal rindast av umboðsløn av summarhúsútleigan.

Ferðamannastovan vísir í kæruni á, at málið um meirvirðisgjald av umboðsløn av summarhúsútleigan eisini er reist sum eitt generelt mál fyri ferðavinnuna, og at avgerðin í hesum máli tí eigur at bíða eftir avgerðini í málinum hjá Ferðaráðnum. Hesum hevur Toll- og Skattstovan avvíst, tí málið hjá Ferðaráðnum um feraðvinnupolitikk í mun til meirvirðisgjaldslógina er av politiskum slag og er tí sent til viðgerð hjá landsstýrismanninum í fíggjarmálum. Hetta framgongur av skrivi frá Toll- og Skattstovuni, Stýrinum dagfest 21.01.2001.

Kæran og upplýsingar kærarans um málið:
Sum grundarlag fyri at kæra avgerðina hjá Toll- og Skattstovuni um, at meirvirðisgjald skal krevjast av umboðsløn av summarhúsútleigan, vísir kærarin á:

at sambært § 2 stk. 3 pkt. n. í mvg. lógini er ferðamannastovuvirksemi og ferðamannaleiðbeiningar- og upplýsingarvirki undantikið avgjaldsskyldu í viðmerkingum til mvg. lógina § 2 stk. 2 er positivt gjørd tann viðmerking, at útleigan av veitslu og felagsskapshøli og summarhúsum er ikki avgjaldsskyldugt sambært § 2 stk. 3 pkt. h í lógini. Hesar viðmerkingar vóru gjørdar í samband við ígildisseting av mvg. lógini, og tað vil siga, at longu tá hevur ætlanin verið, at summarhús skulu verða undantikin mvg, hóast gisting á hotelli v.m. tá var avgjaldsskyldugt í samband við viðmerkingarnar til § 2 stk. 3 pkt. h vóru gjørdar hesar viðmerkingar (s.22): at útleiga/uppsiting av fastari ogn – eins og søla av fastari ogn – í høvuðsheitum verður hildin uttan fyri avgjaldsskylduna t.d. vanliga útleigan av íbúð. Sama er galdandi fyri fyrisiting av fastari ogn.
Tó er útleiga av kamari á hotelli, gistingarhúsi, motelli o.t. avgjaldsskyldug. Sama er galdandi fyri útleigu av kamari á øðrum virki, ið leigar út í styttri tíðarskeið enn 1 mánaða (t.d. feriugistingarhús).
Frítøkan fevnir ikki um millumliðssølu viðvíkjandi útleigan av fastari ogn, eftirlit við hitamátara og at føra hitaroknskap.
Kærarin vísir á, at í viðmerkingunum verða feriugistingarhús nevnd saman við hotellum, gistingarheimum v.m. Tí meta tey, at tá tað verður tosað um, at frítøkureglan ikki fevnir um millumsølu viðvíkjandi leigu av fastari ogn, so er tað her hvørki talan um leigu av feriugistingarhúsum ella hotelli.

Eisini verður víst á, at tað ikki kann metast at vera so rætt at vísa til danska siðvenju á økinum, tí donsku reglurnar hava ikki tað undantak, sum vit í 1994 fingu í samband við gisting á hotelli v. m. - sí § 12 stk. 1 pkt. j. Annað er eisini, at tað í nýggjari danskari vegleiðing t.d. Momsvegleiðing frá 1997, s. 53 stendur soleiðis: "Er den underliggende ydelse fritaget for moms, vil formidlerens ydelse (provision) også være momsfri. Bestemmelsen har navnlig betydning for turistbureauer og lignende, der beskæftiger sig med at formidle sommerhusudlejning."

Kærarin er eisini ónøgdur við, at ikki allar fyritøkur, sum umsita summarhús í Føroyum, verða viðgjørdar eins, tí dømi eru um, at tað verður umsitið ymiskt frá øki til øki.

Samanumtikið metir kærarin, at tað er ongin ivi um, at man í Føroyum longu frá fyrsta degi hevur ætlað, at útleigan av summarhúsum skal verða mvg. frí. Tí verða t. d. summarhúsini í viðmerkingunum, sum vóru gjørdar, tá mvg. lógin varð sett í gildi, knýtt saman við aðrari útleigan, sum í 1994 verður sett undir § 12. Kærarin metir, at hetta kundi bent á, at summarhúsini kanska hoyra undir hesa grein.

Toll- og Skattstovan ger galdandi:
Í mvg. lógini § 2 stk. 1. stendur m.a., at avgjaldsskyldan er galdandi fyri allar nýggjar og brúktar vørur. Í viðmerkingunum verður nevnt nakað um, hvat er og hvat ikki er at rokna sum vøra. M.a. verður nevnt, at føst ogn er ikki at rokna sum vøra.

Í viðmerkingunum til mvg. lógina § 2, 2. stk. er nevnt, at útleiga av veitslu- og felsgsskapshøli og summarhúsi er ikki avgjaldsskyldug sambært § 2 stk. 3 litra h) í mvg. lógini. Harvið verður útleigan av summarhúsum frítikin fyri avgjaldsskyldu, av tí at talan er um fasta ogn.

Í mvg. lógini § 2 stk. 3 litra h) stendur ”útleiga , uppsiting og umsiting av fastari ogn. Tó er útleiga av kamari á hotelli, gistingarhúsi o.t. avgjaldsskyldug og útleiga av tjaldingarakfars- og reklamustaði”. Í viðmerkingunum til § 2 stk. 3 litra h) stendur, at frítøkureglan fevnir ikki um millumliðssølu viðvíkjandi útleigu av fastari ogn, eftirlit við hitamátara og at føra hitaroknskap. Harvið fevnir frítøkureglan ikki um millumliðssølu við útleigan av summarhúsum, sum jú verður roknað sum føst ogn.

Í mvg. hondbókini, sum er ein vegleiðing til føroysku mvg. lógina stendur m.a. í kap. 2 síðu 8 ”rejsebureauers og turistkontoreres formidling af ophold het i landet i sommehuse og andre ikke momspligtige ferieboliger er dog momspligtig. Det gælder, selv om formidlingen sker som led i et rejsearrangement.” Eisini verður víst til s. 48 um ”rejsebureauvirksomhed”, s. 60 um ”turistkontorer” og til s. 71 um ”udlejningsformidling” og ”formidling af momsfri ferieboligudlejning (sommerhuse)” alt í sama kapitli. 

Toll- og Skattstovan sigur, at orsøkin til, at tað í donsku momsvegleiðingini stendur ”er den underliggende ydelse fritaget for moms, vil formidlerens ydelse (provisionen) også være momsfri” er, at í Danmark er lógarbroyting gjørd í 1994, har § 4 stk. 4 varð broytt, soleiðis at heimild varð fyri hesi frítøku.

Nevnda lógarbroyting hevur ikki gildi í Føroyum. Vit hava sostatt framvegis reglurnar um, at provisión, sum ein ferðaskrivstova fær í samband við millumliðssølu av summarhúsum, er mvg. skyldug inntøka.

Toll- og Skattstovan vísir eisini til kanning, sum er gjørd á øllum toll- og skattstovum, økjunum, fyri at finna út av, hvussu praksis er viðvíkjandi provisión av summarhúsútleigan, og at hendan kanning vísir, at sama praksis er um alt landið, men at í flestu førum eru tað kunningarstovurnar, sum beinleiðis vísa til eigaran av summarhúsum, og at hetta verður gjørt uttan at krevja provisión.

Viðmerkingar og avgerð frá Meirvirðisgjaldskærunevndini:
Avgerðin hjá Toll- og Skattstovuni snýr seg um vavið á avgjalddskylduni, t.v.s. um ein tænasta er mvg. skyldug ella ikki. Slíkar avgerðir koma sambært § 35 stk. 4 litra a undir heimildarøkið hjá mvg. kærunevndini.

Tá samsýning verður latin fyri umboðan, er umboðan at rokna sum ein tænasta. Hetta er galdandi uttan mun til, hvat slag av umboðan talan er um og kemur undir reglurnar í § 2 stk. 2 í mvg. lógini um, at avgjaldsskyldan er galdandi fyri allar vinnuligar sølur av tænastum. Skal umboðsløn í samband við summarhúsútleigan verða mvg. frí, er neyðugt, at umboðan positivt er frítikin fyri mvg. aðrastaðni í mvg. lógini.

Frítøkureglurnar í mvg. lógini § 2 stk. 3. síggjast ikki at frítaka umboðsløn frá avgjaldsskylduni, tí § 2 stk.3 h) frítekur bert útleigan, uppsiting og umsiting av fastari ogn. 

Reglan í § 12 stk. 1 litra j, sum viðførir, at einki avgjald skal roknast, snýr seg eisini bert um sjálva útleiganina av kamari á hotelli og gistingarhúsi, men ikki um umboðslønina í hesum sambandi.

Takast kann sostatt undir við grundgevingunum hjá Toll- og Skattstovuni um, at mvg. skal roknast av umboðsløn í samband við summarhúsútleigan. 

Vísandi til § 2 stk. 2 í lógini um meirvirðisgjald avgjørdi Meirvirðisgjaldskærunevndin at staðfesta avgerðina hjá Toll- og Skattstovuni.

